
KIRISH.  Bugungi kunda o„zbek adabiy tilini o„qitish tizimida bir qator yangi 

o„zgarishlar ro„y bermoqda. Bu jarayon, avvalo, yangi pedagogik yondashuvlar, innovatsion 

texnologiyalar va ta‟lim metodlarini qo„llash orqali talabalarga tildan foydalanishni yanada 

samarali qilishga qaratilgan.  

Oliy ta‟lim tizimida hozirgi o„zbek adabiy tilini o„qitishda integratsiyadan foydalanish va 

innovatsiyalarni o„quv jarayonlariga joriy etish talabalarning til bilimi, tildan foydalanish 

ko„nikmasi, nutq madaniyatini kompleks tarzda rivojlantirishga xizmat qiladi.  

Integratsiya bir nechta fanlar yoki bilim sohalarini bir-biri bilan bog„lab o„qitish 

jarayonini anglatadi. O„zbek adabiy tilini o„qitishda integratsiya usullari turli sohalarni 

birlashtirgan holda, talabalarga bilimlarni yanada chuqurroq va tizimli ravishda taqdim etish 

imkoniyatini yaratadi. Masalan, o„zbek adabiy tilini o„qitish jarayonida adabiyot, tarix, 

geografiya kabi fanlarni integratsiya qilish talabalarga tildan faqat kommunikativ vosita 

sifatida foydalanishni emas, balki uni o„zining tarixiy, madaniy va ijtimoiy kontekstida 

tushunishni ham o„rgatadi. O„zbek adabiy tilining o„qitilishi faqat grammatik va leksik 

qoidalarni o„rgatish bilan cheklanmaydi. Talabalarga tilning adabiy jarayonlar bilan bog„liq 

jihatlari ham tushuntiriladi.  

Innovatsiyalar – bu ta‟lim jarayoniga yangiliklarni kiritish va yangi metodlarni qo„llashni 

anglatadi. O„zbek adabiy tilini o„qitishda innovatsion yondashuvlar, avvalo, texnologiyalar 

va yangi pedagogik metodlarni o„z ichiga oladi. Bu jarayon talabalarga ko„proq interaktivlik 

va ta‟limni amaliyot bilan bog„lashga  yordam beradi. Hozirgi kunda o„zbek adabiy tilini 

o„qitishda raqamli texnologiyalar va innovatsion platformalardan foydalanish ham muhim 

ahamiyat kasb etadi. 

Keng ma‟noda “innovatsiya” pedagogik tizimga yangilik kiritish yo„li bilan ta‟lim-

tarbiya jaryonini maqbullashtirish, samaradorligini oshirishni ko„zda tutadi. Pedagogik 

tizimga uning ichki imkoniyatlarini hisobga olgan holda sifat va samaradorlikni oshirish 

maqsadida kiritilgan yangiliklarnigina innovatsiya deb tushunamiz. Ushbu tizimni 

takomillashtirib, yuqori sifat va natijadorlikka erishishga oid fikr, g„oya, nazariya, qoida, 

shakl, metodlar va vositalar tizimini pedagogik innovatsiyalar sifatida qabul qilish mumkin. 

Innovatsion ta‟lim shundayki, u o„zini rivojlantirish istagiga ega barcha 

ishtirokchilarning to„laqonli rivojlanishi uchun sharoit yaratadi, boshqacha aytganda, 

innovatsion ta‟lim rivojlanuvchi va rivojlantiruvchi ta‟limdir. O„quvchilarda o„qish istagini 

shakllantirish va buni malakaga aylantirish – barcha innovatsion ta‟limning asosiy maqsadi 

hisoblanadi. Bunday ta‟lim jarayoni o„quvchining o„quv-bilish faoliyatida faol ishtirokini va 

uning ijodiy qobiliyatlarini o„stirishni nazarda tutadi. 

Innovatsion texnologiyalarni qo„llashning asosiy yo„nalishlari: 

o„zbek adabiy tilini o„qitishda video darslar va o„quv ilovalaridan samarali foydalaniladi. 

Bu texnologiyalar talabalarga ko„proq vizual va audio materiallar orqali tilni o„rganishga 

imkon beradi; 

online ta‟lim platformalari yordamida talabalar onlayn tarzda o„z bilimlarini tekshirishlari 

va boshqa talabalar bilan hamkorlikda ishlashlari mumkin; 

mobil qurilmalar orqali talabalar o„zbek adabiy tilini o„rganish uchun maxsus ilovalardan 

foydalana olishadi. Bu talabalarga doimiy ravishda o„z bilimlarini mustahkamlab va 

yangilab borishga yordam beradi; 

innovatsion metodlar. Masalan, talabalar til o„rganishda o„z bilimlarini ta‟limiy 

o„yinlardan foydalangan holda mustahkamlab borishlari mumkin. 

O„quv mashg„uloti jarayonida qo„llanayotgan innovatsion metodlar talabalarni tilni 

o„rganish jarayonida faol ishtirok etishga va ularning mustaqil fikrlashini rivojlantirishga 

qaratilgan bo„lishi kerak. Masalan, muammoli o„qitish usuli talabalarga real hayotdagi 

muammolarni hal qilishda tilni qo„llash imkoniyatini beradi. 

Xulosa qilib aytganda, hozirgi o„zbek adabiy tilini o„qitish tizimida integratsiya va 

innovatsiyalar talabalarning tilni o„rganish jarayonini samarali bo„lishiga yordam beradi. 

Integratsiya orqali turli fanlar bir-biri bilan bog„lanadi, innovatsiyalar esa o„qitish jarayonini 

amaliyot bilan bog„lashga yordam beradi. Shu sababli, integratsiya va innovatsiyalarni 

qo„llash ta‟lim tizimining sifatini oshirishi va talabalarning bilim darajasini yanada 

yuksaltiradi. Bu jarayonni muvaffaqiyatli amalga oshirish uchun esa o„qituvchilar yangi 

texnologiyalar va metodlarni muntazam o„rganib borish, resurslarni va ta‟lim jarayonini 

doimiy ravishda yangilab turish zarur. 

